
PUVMP Briefer (Updated January 25, 2020) 

STOP! – WPL 

 

 

ANG PUV MODERNIZATION PROGRAM: 

 

UPDATES AT KATAYUAN NG MALILIIT NA 

PUV OPERATORS AT DRIVERS SA GITNA 

NG PANDEMYA 

Maagang nagsimula ang covid19 pero huli nang maaalarma at tutugon dito ang gubyerno.  Marso 15, 2020 idedeklara 

ang lockdown.  At tumigil ang gulong ng ekonomiya at pampublikong sasakyan.  Huminto ang panglipunang buhay ng 

mamamayan.  Lubusang nawala ang pagkukunan ng kabuhayan ng sektor ng pampublikong transportasyon.  

 

Ipinasa ang Bayanihan to Heal as One (BAHO) o RA 11469, ang batas na 

titiyak na mahaharap ang lahat ng usapin at pangangailangan sa 

pandemya.  Subali’t napabayaan ng pamahalaan ang kabuuang 

kagalingan ng mga tsuper at maliliit na opereytor ng pampublikong 

sasakyan lalo na ang mga dyipni.  Marami ang hindi nakatanggap ng 

ayuda.  Natulak sila sa kadusta-dustang kalagayan ng pamamalimos sa 

lansangan.  Napwersang tumira sa kani-kaniyang dyipni ang ilang hindi 

na makabayad ng upa sa bahay kasama ang buong pamilya.  

Kamakailan lang, ipinasa naman ang Bayanihan to Recover as One 

(BARO) o RA 11494, batas na pumalit sa BAHO o RA 11469.  Sinikap sa 

titik ng batas na bawiin ang naunang kapabayaang nagawa sa sektor ng 

pampublikong transportasyon.   Isinasaad ng Seksyon 4: Response and 

Recovery Interventions na makakaasa ang maliliit na tsuper at opereytor 

ng pampublikong transportasyon ng iba’t-ibang ayuda mula sa 

pamahalaan.  Isinisaad din nito na “…hindi dapat magkaroon ng phase-out, sa pambansa at lokal na antas,  

anumang anyo at paraan ng pampublikong sasakyan habang ang industriya ay nasa transisyon sa new normal” . 

(…that there shall be no phase-out, at the national and local level, of any modality of public utility vehicle as the 

industry transitions to new normal…”).  Sinabi rin ng batas na walang maiiwan.  Sabay-sabay daw ang lahat na 

babangon sa pananalasa ng pandemya. 

Isinasaad din ng Seksyon 17 Repealing Clause nito na “…xxx… Ang lahat ng batas, dekreto, kautusan,  mga 

regulasyon at patakaran o mga bahagi ng mga nabanggit, na salungat at hindi naaayon sa BARO ay binabago at 

pinawawawalang bisa ng batas na ito”. (..xxx… All laws, acts, decrees, executive orders, issuances, and rules and 

regulations or parts thereof is repealed…”). 

Pero salungat dito ang lahat ng ginagawa ng Department of Transportation (DOTr) at ng Land Transportation 

Franchising and Regulatory Board (LTFRB) gaya ng mga sumusunod: 

1. Noong Nobyembre 4, 2020 naglabas ng pahayag ang LTFRB na itutuloy nila ang programa para sa PUVMP kahit 

sa gitna ng pandemic1. “Despite the COVID-19 pandemic, LTFRB stays true to the agency’s objective of PUV 

modernization to provide safe, secure, and comfortable public transportation, while also adhering to strict public 

health protocols.”  

2. Naglabas ang LTFRB ng MC 2020-027 nuong Hulyo 10, 2020 para sapilitan 

pa ring ipatupad ang pag phase-out sa mga dyipni at indibidwal na prangkisa.  

Nilaman ng MC ang ekstensyon ng deadline sa transisyon tungong 

konsolidasyon o fleet franchise mula Hunyo 30, 2020 tungong Disyembre 31, 

2020.  Tanging mga PUV operators na magkokonsolida sa kooperatiba o 

korporasyon na lamang daw ang pagkakalooban ng prangkisa alinsunod sa PUV 

Modernization Program (PUVMP).  Hindi na papayagan ang mga indibidwal na 

PUV operators na mamasada.   

3. Kabilang din sa mga rekisito ng PUVMP ang a) pagbubuo ng Local Public 

Transport Route Plan (LPTRP) ng LGUs, b) fleet management o konsolidasyon 

ng mga ruta sa mga kooperatiba, at k) pagpapalit ng kasalukuyang mga modelo 

sa Euro 4.  Ang pagtatayo ng kooperatiba ay kondisyon sa pagbibigay ng fleet 

franchise at paglusaw sa indibidwal na prangkisa.   

 

4. Pahirap at panggigipit sa pagkuha ng Special Permit o QR Code para makabalik-pasada samantalang ligal na 

umiiral pa ang prangkisa at probational authority.   

 

ANG PAGSUSURI NG STOP:  BIGO ANG PUVMP PERO PATULOY NA IPINIPILIT.  

HINDI ITO LAPAT SA KALAGAYAN NG SEKTOR AT NG LIPUNANG ATRASADO ANG 

EKONOMIYA. 

1. Hindi modernisasyon kundi phase-out ang layunin ng ipinag-iingay na PUVMP sa pamamagitan ng DO 2017-11.   

Ang totoo, gusto lamang ipasok ang mga bagong players na malalaking korporayon at bangko na nakasuso sa mga 

kooperatiba/fleet management ng mga malalaking aristokratang lider ng pampublikong transportasyon.  Ang 

mga karaniwang asosasyong mapupwersang magkooperatiba ay hihigupin sa malao’t madali ng mga bagong 

malalaking players. 

 

Kung tunay na kapaki-pakinabang ito sa stakeholder – maliliit na tsuper at operators, hindi na ito kailangang 

ipwersa.  Kusa at natural na tatangkilikin ng transport sector ang isang tunay na progresibo at kapaki-pakinabang 

na programa. 

2. Bigo at hindi na signipikanteng makakausad pa ang PUVMP sa kabila ng mga maniobra at pam-bubully ng DOTr at 

LTFRB.  Patunay ang sumusunod: 

a. Mula 2017 ilang ekstensyon na ang inilabas – ang unang target ay June 30, 2019.  Nausog sa December 31, 

2020.  Ang pinakahuli, nausog ito sa March 31, 2021.  Abangan ang susunod na ekstensyon… 

 
1 ltfrb.gov.ph/nationwide-acceptance-of-puvmp-continues-amid-covid-19-pandemic-3-cooperatives-embrace-
modernization 

b. Sa Senate budget hearing nuong Oktubre 2019, ayon kay Tugade, sa target na 85,000 units para pamalit sa 

target na 170,000 units (kalahati lamang ito ng kabuuang 300,000 units sa buong bansa), 2% pa lamang ang 

napo-produce o humigit-kumulang 4,000 units simula 2017 at 2,595 units lamang ang operationalized! 

c. Hindi kakayaning palitan ang humigit kumulang 300,000 dyipni na nagseserbisyo sa buong bansa ng mga 

‘modernong’ dyip sa loob lamang ng 5 taon ayon sa tinatarget ng 

PUVMP.  Iilang manufacturers lang ang tumataya sa 

pagpoprodyus ng mga prototype jeeps.  Sa naturang Senate 

budget hearing, pinahayag din ng DOTr na ang kapasidad lamang 

ng isang manufacturer (Toyota, Hino) ay 575 units sa loob ng 

isang taon.  Kung kakasa ang 7 establisadong manufacturer sa 

pagpoprodyus, 4,025 lamang ang kayang iprodyus sa kabuuan 

kada taon. Kaya kung wala nang papasok pa, matatapos ng 7 

manufacturers ang 300,000 sa loob ng 74 taon!!! Wala nang 

gustong pumasok na manufacturer sapagkat alam nilang palpak 

ang iskema kaya ayaw tumaya. 

 

Kung kaya’t ang iilang pirasong JODAs na napasubo na sa pagkonsolida, ay patuloy na nakapila at naghihintay 

ng mga ‘modernong’ units at patuloy pa ring ibinibiyahe ang kanilang mga lumang units. 

d. Walang badyet para sa sinasabing modernisasyon.  Sa nasabing hearing sa Senado nuong Oktubre 2019,  sa 

proposed budget ng DOTr na P126 B, walang nakalaan para sa PUVMP.  Katulad din na walang pondong 

nakalaan mula nang magsimula ang implementasyon ng DO 2017-11 at PUVM nuong 2017.    

e. Mahinang klase ang mga ‘modernong’ units na naka-showcase na sa pamamasada.  Sa tantiya ng mga 

bihasang tsuper at opereytor, hindi pa man tapos bayaran ang halaga nito e laspag na at hindi na 

mapagkakakitaan.  Kung kaya’t tiyak na patungo ito sa pagkalugi at pagbagsak. 

f. Walang insentiba na sasapat para maengganyong pumasok sa programa ang mga maliliit na operator liban 

sa napakaliit na equity na P160,000.   Malayo ito sa ipinagkakaloob na insentibo at garantya sa tubo ng 

gubyerno ng Pilipinas sa mga dayuhang mamumuhunan.   

Sa mga mag-kokonsolida, hindi rin mahahawakan ang equity dahil kasama na ito sa ihuhulog sa unit (sa 

iskemang 5-6-7-8 o 5% equity, 6% interest, 7 years to pay at 800 pesos a day na bayad-utang).  Sa mga halaga 

ng unit ngayon, tumaas na ito mula sa dating 800 pesos a day. 

g.   Mataas na risgo, hindi sustenable at hindi lapat sa tunay na kalagayan at kagalingan nila ang mga hakbang 

na pinagagawa sa ilalim PUVMP.  Narito ang kinasadlakan ng ilang pumasok na sa konsolidasyon: 

1) Napakataas ng halaga ng prototype jeep na umaabot ng P2.4M ang class 1; P2.8 M ang class 2 at P3.6M 

ang class 3.  Sa class 1 pa lamang na nagkakahalaga ng P2.4M ang babayaran na ay P940.00 kada araw o 

P24,440.00 kada buwan at karagdagang 6% interest mula sa bangkong nagbigay ng pautang na aabot din sa 

mahigit na P1 milyon sa loob ng 7 taon.  

2)  Hindi angkop sa terrain ang mga prototype units, halimbawa, sa mga bulubundukin tulad ng rutang 

Montalban – Litex sa Quezon City.  E di lalo pa ang terrain ng Baguio – Benguet at ng buong CAR o maging ng 

Ilocos Region at Cagayan Valley Region.   

3)  Mayroon ding mga yunit na ginarahe na dahil bumagsak ang mga makina dahil walang hiwalay na 

motor/makina para sa aircon gaya ng sa bus.  Dahil baba-sakay at bukas-sara ang pinto, hindi makuhang 

lumamig ng aircon.  Tuluy-tuloy ang takbo ng compressor kaya may mga nagshutdown ang aircon at 

naapektuhan ang makina.  

4)  Sa mga nagpasyang mag-kooperatiba itinakdang rekisito ang P7M kapitalisasyon bilang panimula. Agad-

agad na pinagpoprodyus ng P300,000 bilang panimulang share capital, sa kalagayang may pandemya at 

matagal na silang di nakakapamasada kaya walang kita at hindi rin napagkalooban ng ayuda. Kaya may mga 

kaso na kahit bago, at hindi pa tapos bayaran ang mga kasalukuyang yunit ng dyipni, napupwersa ang ilan na 

ibenta ito, o bakalin at maghanap ng pera para makabili ng inilalakong ‘modernong’ prototype unit.   

5) Walang katiyakan ng kita para sustenahan ang pangangailangan sa araw-araw, kasabay ng pagbabayad ng 

utang. Patunay rito ang karanasan ng San Jose del Monte Transport Cooperative na may 19 na yunit ng 

prototype jeep, 6 na lang ang natitira.  Binatak na ng bangko ang 13 dahil hindi makabayad. 

6)  Bukod pa, hindi nila kabisado kung paano tumatakbo ang kooperatiba.   Ipinupwersa sa kanila ang bagong 

kalakaran na hindi sila bihasa.  Matagal silang nasanay sa indibidwal na operasyon.   

3. Dahil tuwirang iniaasa ng gubyerno ang pagpapatupad ng programa sa mga bangko at mga car manufacturers, 

hindi serbisyo kundi interes na kumita o magpatubo ang nangingibabaw sa mga bangko at car manufacturers.  

Ayon sa mga sumubok pumasok sa programa, napakaraming mabibigat na kondisyones na itinatakda bago 

makautang tulad ng pangangailangan ng kolateral, mataas na interes, background investigation, at iba pa. 

4. Ang PUVM ay hindi sumasalamin sa aktwal na antas ng pag-unlad at kakayahang inabot ng mga stakeholders.  

Ang mga tsuper at maliliit na operators at maging ang mga mananakay ay maliit ang kita at walang pamalagiang 

hanapbuhay.  Ang PUVM ay isang programang hindi kumikilala sa tunay na sentimyento at kagalingan ng sektor 

ng dyipni pero pilit na isinasalaksak para sa interes ng iilang malalaki at nasa kapangyarihan. 

5. Sa sustinidong panggigipit ng DOTr, LTFRB at mga galamay nito, marami sa mga tsuper at maliliit na operators 

ang kahit na ayaw ay napipilitang pumasok o mangako (undertake) na itatransporma at ikokonsolida ang kanilang 

mga asosasyon sa kooperatiba.  Lalo pang tumindi ang panggigipit nang itakda na ng LTFRB ang deadline sa 

December 31, 2020. 

6. Panlilinlang ang pamamarali na ang PUVMP ang lulutas sa trapik at labis na polusyong dulot ng maruming usok.  

Ginagamit na sangkalan ito ng DOTr at LTFRB para ipwersa ang programa.     

a. Walang masusing pag-aaral na tinutuntungan ang asersyon na malulutas nga ng PUVMP ang problema sa 

trapik.  Ang trapik sa NCR at malalaking syudad at sentrong bayan ay resulta ng sobrang dami ng pribadong 

sasakyan (kumpara sa dami at lapad ng sistema ng kalsada) at hindi debelop na mass transport system.  Kaya 

hindi solusyon sa trapik ang mga prototype units.  Hindi nagkakalayo ang kapasidad ng ‘modern units’ at 

kasalukuyang dyipni.  May mga kaso pa ngang mas marami ang naisasakay ng kasalukuyan dyipni.  Sa 

katunayan, sa panahon ng lockdown na wala namang pampublikong transportasyon, naranasan ng lahat ng 

mga lumalabas na motorista ang malalang trapik dahil sa dami ng mga pribadong sasakyan.  

b. Maling isisi sa dyipni ang paglala ng polusyon sapagkat 300,000 libo lamang ang total na bilang ng dyipni sa 

total na 2.5 milyong sasakyan sa bansa.  At ayon sa isang pag-aaral, 3% lamang ng kabuuang greenhouse gas 

(GHG) emissions ang nagmumula sa mga sasakyang panglupa2. Pahintuin muna ang tuluy-tuloy na pagtatayo 

at pagpapaandar ng mga planta ng coal na numero-unong pollutants sa bansa bago pagdiskitahan ang 

 
2ADDRESSING THE ‘BLIND SIDE’ OF THE GOVERNMENT’S JEEPNEY “MODERNIZATION” PROGRAM By Teodoro Mendoza. … allegedly contribute 15% 
of the transport emission or about 3% of the country’s total GHG emission . These data are not precise because embedded emissions of buses, 
cars, vans, trucks and motorbikes were not included in the calculations. Furthermore , of the  12.25 million vehicles in the  country ,  there are only 
300,000 jeepeys 

kakarampot na ambag ng mga dyipni sa polusyon.  Ito ay malalang kaipokrituhan at double standard sa panig 

ng mga nasa kapangyarihan at tagapagpatupad. 

7. Walang basehan ang sinasabing mapanganib ang pagsakay sa mga dyipni.  Ginawang dahilan para palitan ito ng 

prototype jeep na may GPS at nasa gilid ang pintuan sapagkat wala namang naitalang mga insidente ng malubha 

at madalas na kaso ng sakuna  sa buong 75 taong kasaysayan ng pag-iral ng dyipni bilang pampasaherong 

sasakyan.  

8. Ang pinakamasaklap, ginamit ang pandemiya para gipitin ang mga tsuper at maliliit na operator para paburan 

ang pagbyahe ng mga prototype units.  Tinagurian ng LTFRB at ng IATF na huli sa prayoridad ang mga dyipni sa 

mga bus at ‘modernong’ yunit.  Kaya’t malaking bilang ng mga tsuper ng dyipni ang hindi pa rin nakakapamasada 

o nawalan ng oportunidad na makapaghanapbuhay nang marangal.  

9. Kung totoo mang nasa byahe na ng pagbawi ang bansa sa epekto ng pandemya, hindi dapat maiwan ang mga 

tsuper at operator ng PUJ at dapat mabigyan sila ng karampatang pagpapahalaga.  Saksi ang madla kung 

paanong nawalan ng dignidad at nauwi sa pamamalimos ang mga tsuper dahil ayaw payagang mamasada sa gitna 

ng kakapusan at kawalan ng ayuda sa gitna ng pandemya.  Sana’y hindi maging permanente ang kalagayang ito, 

may Covid 19 man o wala.   

10. Maggugumiit ang pag-iral ng kasalukuyang PUJ at PUV at ng maliliit na tsuper at opereytor sa simpleng 

kadahilanang WALANG PAMALIT SA KANILA.  Matindi ang kakapusan ng Pilipinas sa pampublikong 

transportasyon na simula 1950s ay ginampanan na ng kasalukuyang mga PUJs.   Kung kaya’t patuloy na 

tatangkilikin ng milyun-milyong mahihirap na mananakay ang matipid, accessible, praktikal, simple at available na 

pampublikong transportasyon.  Ito lang din naman kasi ang demand o kahingian ng antas ng ating ekonomiya na 

nananatiling atrasado at hindi industriyal. 

Mula sa pagiging US military jeeps, lumitaw at natransporma ang dyipni bilang pampasaherong sasakyan 

makaraang gyerahin ng US ang Pilipinas at bombahin nito ang Kamaynilaan.  Nawasak ang pampublikong 

transportasyon (tren at trambia) nuong ikalawang digmaang pandaigdig (WWII).  Naging iconic jeep ito sa 

kanyang kasalukuyang anyo mula pa nuong 1945.  Mula nuon, napatunayang nakakapanatili ang dyipni at patuloy 

ring nag-eevolve at nakaagapay sa mga yugto ng pag-unlad ng lipunang Pilipino.  Itinulak ng pangangailangan ang 

paglitaw at pananatili nito.  Hindi ito ipinwersa.   

11. Ang paglitaw sa hinaharap ng tunay na modernong sistema ng pangmasang transportasyon at nang maunlad at 

episyenteng network ng mga tren, trambia, at bus sa lupa at mga bangkang pampasahero sa mga dagat at ilog 

ang siyang tanging nagtatakda (single determinant) ng patuloy pang ebolusyon at pagtungo na sa hangganan ng 

dyipni bilang yunit na pampasaherong sasakyan.  Hindi dapat at hindi kailangang pwersahang tanggalin.  

Maaaring kusang dumulo at magwakas ang papel nito bilang pampublikong sasakyan at maaaring mag-evolve sa 

bagong magiging silbi nito sa lipunan sa malayong hinaharap.   Kinakailangan ang tunay na modernisasyon ng 

sistema ng pampublikong pang-masang transportasyon na angkop sa inaabot na pag-unlad ng ekonomya.  

Nakaayon ito sa kakayahan ng industriya ng pampublikong sektor ng transportasyon kasama na ang mga tsuper 

at opereytor. 

 

12. Produktibong bahagi ng lipunan noon, ngayon at sa hinaharap ang masang tsuper at opereytor ng pampublikong 

transportasyon.   Esensyal na bahagi sila ng gulong ng ekonomiya at ng buhay ng lipunan.   Sila ang tagapaghatid 

ng manggagawa patungong pabrika at tahanan, ng mga mag-aaral papunta at pauwi sa paaralan, at tagapaghatid 

ng karaniwang mamamayang walang sariling sasakyan.   

 

Naranasan na nang lahat kung paano bumara ang operasyon ng mga pabrika, opisina, eskwelahan at mga 

pamilihan hanggang buong daloy ng suplay ng mga pangangailangan (supply chain) sa panahong maramihang 

hindi pumapasada ang mga dyipni.   Kaya esensyal ang sektor sa papel sa lipunan at dapat suportahan sa halip na 

i-phase out.  Kailangang kalangian sa halip na pagkaitan ng karapatan para sa trabahong esensyal at may 

dignidad. 

 

PANAWAGAN AT MGA KAHILIGAN NG STOP! - WPL  

1. Tuluyang ipawalambisa ang PUVMP o ang DOTr 2017-011 o Ominibus Franchising Guidelines at lahat ng mga 

kautusang inianak nito na nagpi-phase out sa dyipni. 

2. Ipatupad ang Seksyon 4. Response and Recovery Interventions ng “Bayanihan to Recover as One Act” na 

nagsasaad na makakaasa ang maliliit na tsuper at operators ng pampublikong transportasyon ng iba’t ibang 

ayuda sa pamahalaan at naguutos na “hindi dapat magkaroon ng phase-out sa pambansa at lokal na antas ng 

anumang anyo at paraan ng pampulikong sasakyan habang ang industriya ay nasa transisyon sa normal;”. 

3. Ipatupad ang Seksyon 17.  Repealing Clause ng Bayanihan to Recover as One Act (BARO),  “Ang lahat ng batas, 

dekreto, kautusan,  mga regulasyon at patakaran o mga bahagi ng mga nabanggit, na salungat at hindi naaayon 

sa BARO ay binabago at pinawawawalang bisa ng batas na ito”.  

4. Ganap na ipawalang bisa ang mapamwersang mga patakaran sa Special Permits/ QR Codes, at iba pang kautusan 

ng LTFRB na hanggang ngayon ay pumipigil sa maraming tsuper ng jeepney na pumasada at magserbisyo sa 

publiko. 

5. Patuloy na kilanlin ang mga indibidwal na prangkisa at kagyat na bawiin (recall) ang taning na hanggang Marso 

31, 2020 na lamang mamamasada ang mga hindi nagkooperatiba.  

6. Pahintulutan na ang 100% pagpasada ng PUJs/PUVs. ###  

